
Helge Torvund

Tidslys

Dikt


OM FORFATTEREN:

Helge Torvund (f. 1951) er frå Jæren og er utdanna psykolog. Han debuterte i 1977 med diktsamlinga Hendene i byen og har sidan gitt ut over tjue diktsamlingar. I tillegg har han skrive barnebøker og essay.

Hans fyrste bok på Aschehoug var diktsamlinga Alabama? i 2010. I 2016 kom samlinga Alt brenner (også Aschehoug). Den fekk uvanleg stor merksemd, godt sal og strålande meldingar.

Torvund har mellom anna motteke Hartvig Kirans minnepris (1982), Nynorsk litteraturpris (1990), Samlagsprisen (1996), Wildenveys Poesipris (2016) og Wergelands åre (2016).

Han er kjend som Twitter-poeten fordi han dagleg legg ut dikt på sosiale medier.

Torvund er også diktlærar i Diktkammeret.

OM BOKEN:

TIDSLYS er nettopp det – dikt om tida sitt lys. Om samspelet mellom desse grunnleggjande elementa i kvardagen. Samtidig er det ei bok om livsalvoret.

Lesaren får leva med i det å vakna på Jæren eller i Yorkshire, og i det å velja livet – igjen og igjen, i dikt fulle av ro og uro.

Her er tette studiar av det nære og konkrete og her er store linjer og svimlande perspektiv.

For vel har dei fleste åra hans kome og gått, men våren er jammen frekk nok til å dukka opp på ny. Og kva gjer vel det? Poeten er jo ennå i live – i livet. Opplevar alt det som spelar seg kring han og i han, i moll og i dur.

Eg er full av ei urolig glede:

Eit dårlig menneske som har det godt

Å få dikta til å gå inn i verda

og gjera noko

Ikkje vera noko

som stadfestar eller blir prov

men ein kropp

eit levande vesen

som dekker eit bord

for to


Tilbakemeldinger vedrørende denne boken kan sendes til ebok@aschehoug.no

PROLOG


PORTANE OPNAR SEG

I

 

Eg veit at eg kan eiga alt dette som ligg framfor meg.

Desse gatene som glitrar etter regn

 

med brusteinar av gull og bronse.

Eg kan famna inn hamna med alle skipa som seglar inn.

 

Eg kan sjå sjelene som konkyliar samla på svaberga

utover mot den dirrande røde spegelen av sol.

 

Eg eig byar og hamner og svaberg og sol, sol, sol.

Glitrande i sjøens bølgjer, i brusteinane og i sjelene.

 

Eg veit når eg veit det eg veit. Og det eg veit fargar av

på sjela mi og møter meg i spegelen med si ramme av gull.

 

Det finst morgonar når eg er så stille at eg kan høyra

blåfargen lena seg mot det grøne i eit hav av uendeleg ømheit.

 

Det kjem ikkje til å verta noko blygt eller varsamt

over den songen som morgonen nynnar over våre liv.

 

Men stråa er blyge på myra. Og dunet er mjukt og

rundar seg varsamt kring egga som er skjult i mose og mørker.

 

Det myldrar fram. Frå sidegatene og oppover stranda.

Det myldrar og lever og krælar og kryp og me veit det.

 

Me eig dette. Men bare så lenge me gir avkall på det.

Bare så lenge me er audmjuke tenarar av lyset.

 

Lyset som kyssar kvart sekund.

